R E L A C I O N

PËR PROJEKTLIGJIN 

“PËR SIGURIMIN E DETYRUESHËM TË BANESAVE NGA TËRMETET”
I.QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i këtij ligji është mbulimi humbjeve financiare të pësuara nga i siguruari për shkak të dëmeve të shkaktuara në pasurinë e siguruar, të shkaktuara nga ngjarjet e tërmetit sipas kritereve të përcaktuara me këtë ligj. Ky ligj përcakton rregulla dhe norma për sigurimin e detyrueshëm të banesave nga tërmetet në Republikën e Shqipërisë.
II.  VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektligji i propozuar nuk është parashikuar në programin analitik të miratuar për Ministrinë e Financave për vitin 2025.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Shqipëria është një vend i ekspozuar dhe i prirur ndaj fatkeqësive natyrore, ku rreziqet kryesore që prekin territorin janë tërmetet, përmbytjet, zjarret në pyje dhe rrëshqitjet e dheut. Sipas Raportit të Rrezikut Botëror 2021, i cili llogarit Indeksin e Rrezikut të Fatkeqësive për 181 vende në bazë të kapaciteteve përballuese dhe shkallës së ekspozimit, Shqipëria renditet e para në Evropë dhe në vend të 61-të në nivel botëror, duke theksuar kështu vulnerabilitetin e lartë të vendit ndaj katastrofave natyrore.

Vlera totale e aseteve tregtare, industriale dhe bujqësore që janë në rrezik nga përmbytjet dhe tërmetet arrin rreth 17.6 miliardë dollarë. Humbjet potenciale financiare për fatkeqësi me periudhë kthimi 250-vjeçare vlerësohen në 2.08 miliardë euro për tërmetet dhe 1.18 miliardë euro për përmbytjet, sipas të dhënave të Bankës Botërore (2014).
Shqipëria është goditur nga tërmete me magnitudë mbi 6 ballë,  që nga viti 1900 janë regjistruar 12 tërmete të tilla. Më i fundit dhe më shkatërruesi ishte tërmeti i nëntorit 2019 me magnitudë 6.4 ballë, i cili preku mbi 200,000 njerëz në 11 bashki, përfshirë qytetet kryesore si Tirana dhe Durrësi. Ky tërmet shkaktoi një ndikim të konsiderueshëm ekonomik, me kosto të drejtpërdrejta që përfaqësonin rreth 7.5% të Produktit të Brendshëm Bruto të vendit. Pjesa më e madhe e dëmeve u fokusua në sektorin rezidencial, ku u prekën 18% e njësive të banimit, duke sjellë nevojën emergjente për rindërtim dhe ndihmë financiare.

Në përballje me pasojat e këtij tërmeti, qeveria shqiptare ndërmori masa të menjëhershme për të siguruar fonde emergjente, të cilat u përdorën për rindërtimin e banesave të dëmtuara dhe për mbështetjen e familjeve të prekura. Kjo situatë evidentoi ngarkesën e madhe financiare që fatkeqësitë natyrore shkaktojnë dhe nevojën urgjente për një model të qëndrueshëm dhe sistematik për menaxhimin e riskut dhe mbrojtjen sociale.

Në këtë kontekst, Ministria e Financave, me mbështetjen e  Bankës Botërore, ka hartuar projektligjin “Për sigurimin e detyrueshëm të banesave nga tërmetet”. Ky ligj synon të krijojë një mekanizëm ligjor dhe financiar për mbulimin e humbjeve që mund t’i pësohen pronarëve të banesave nga dëmet e shkaktuara nga tërmetet, duke garantuar kompensimin e shpejtë dhe efikas të tyre.

Modeli i sigurimit të detyrueshëm është frymëzuar nga praktikat e suksesshme ndërkombëtare, veçanërisht nga vendet si Turqia dhe Rumania, të cilat kanë arritur të reduktojnë ndjeshëm koston fiskale dhe ekonomike që shkaktojnë katastrofat natyrore. 

Implementimi i këtij ligji pritet të përmirësojë ndjeshëm sistemin e menaxhimit të riskut në Shqipëri, duke siguruar një mbrojtje më të mirë financiare për qytetarët dhe duke reduktuar barrën fiskale mbi buxhetin e shtetit pas ngjarjeve katastrofike. 

Në përfundim, miratimi i ligjit për sigurimin e detyrueshëm të banesave nga tërmetet përfaqëson një hap të rëndësishëm drejt krijimit të një sistemi kombëtar të menaxhimit të rrezikut nga fatkeqësitë, duke kontribuar në mbrojtjen afatgjatë të pronës dhe mirëqenies së qytetarëve shqiptarë.
IV.VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj  është në përputhje me nenet 78 dhe 83, pika 1 e  Kushtetutës  së Republikës së Shqipërisë .
V.VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektligji  nuk synon përputhjen me dispozitat e legjislacionit të BE-së.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligj “Për sigurimin e detyryeshëm të banesave nga tërmetet” përmban pesë krerë të strukturuar në 35 nene.
Kreun I përmban dispozita të përgjithshme dhe përbehet nga 4 nene.

Neni 1 parashikon objektin e projektligjt i cili përcakton norma dhe rregulla  për sigurimin e detyrueshëm të banesave nga tërmetet në Republikën e Shqipërisë.
Neni 2 përcakton qëllimin e projektligjit i cili  është mbulimi i humbjeve financiare të pësuara nga i siguruari për shkak të dëmeve të drejtëpërdrejta të ndodhura në pasurinë e siguruar, të shkaktuara nga ngjarjet e tërmetit sipas kritereve të përcaktuara me këtë ligj.
Neni 3 përcakton fushën e zbatimit të sigurimit të detyrueshëm të banesave.

Neni 4 përmban përkufizimin e termave në përmbajtje të projektligjit.
Kreu II parashikon sigurimin e detyrueshëm nga tërmetet dhe përbëhet nga 5 nene. 
Neni 5 parashikon detyrimin e lidhjes së kontratës së sigurimit në përputhje me dispozitat e këtij ligji nga subjektet e sigurimit, përfshirë banesat sociale me qera, banesat në proces legalizimi, si edhe njësitë e vetqeverisjes vendore, të cilët financojnë pagesën e primit nga buxheti i tyre.
Neni 6 parashikon se sigurimi i detyrueshëm nga tërmetet mbulon vetëm dëmet materiale në pronën e siguruar gjatë periudhës së vlefshmërisë së policës, duke përjashtuar dëmtimet trupore, dëmet jopasurore, sendet brenda banesës, shpenzimet për pastrimin e mbetjeve dhe humbjet financiare.
Neni 7 përcakton shumën maksimale të dëmshpërblimit në sigurimin e detyrueshëm të banesës, mënyrën e përcaktimit të saj dhe nivelin e pjesës së zbritshme që mbulohet nga i siguruari për çdo dëm të shkaktuar nga tërmeti.
Neni 8 parashikon mënyrën e përcaktimit, pagesës dhe miratimit të primit të sigurimit për sigurimin e detyrueshëm të banesës, bazuar në metodologji aktuariale dhe modelin e rrezikut nga tërmetet për Shqipërinë. 
Neni 9  parashikon se në rast ndryshimi të pronarit ose poseduesit të banesës së siguruar, kontrata e sigurimit i kalon subjektit të ri, i cili ka detyrimin të njoftojë Fondin për Tërmetet brenda 15 ditëve kalendarik.
Kreu III parashikon kontratën e sigurimit dhe përbëhet nga 4 nene.

Neni 10 përcakton kushtet e vlefshmërisë dhe përmbajtjes minimale të kontratës së sigurimit të detyrueshëm nga tërmetet, duke përfshirë mënyrën e pagesës dhe periudhën e mbulimit, si dhe Fondi për Tërmetet harton kushtet e kontratës pas miratimit nga Autoriteti i Mbikëqyrjes Financiare. Gjithashtu, parashikohet pezullimi i sigurimit në rast vonese në pagesën e primit.
Neni 11 parashikon se Fondi për Tërmetet ka të drejtë të kontraktojë ekspertë të licencuar për vlerësimin e dëmeve nga tërmetet dhe, në rast ngjarjesh të mëdha, mund të angazhojë ekspertë të specializuar nga institucione të ndryshme shtetërore dhe arsimore për të kryer vlerësimin.
Neni 12 përcakton kufizimin maksimal të dëmshpërblimit sipas vendimit të Këshillit të Ministrave, detyrimin e të siguruarit për të paraqitur kërkesën pranë Fondit për Tërmetet, si dhe përcakton rregullat dhe afatet për pagesën e dëmeve, që duhet të realizohet brenda tre muajve nga plotësimi i dokumentacionit.
Neni 13 parashikon të drejtën e subjektit të siguruar për të paraqitur ankesa pranë Fondit për Tërmetet lidhur me mosrespektimin e kushteve të sigurimit, afatin prej 15 ditësh për përgjigjen e Fondit, mundësinë e ankimimit të vendimeve pranë Komisionit ad-hoc brenda 30 ditëve, si dhe të drejtën për t’u drejtuar gjykatës civile të juridiksionit të zakonshëm, në rast refuzimi të ankesës.
Kreu IV “Fondi kombëtar për sigurimin e detyrueshëm nga tërmetet” përbëhet nga 20 nene.

Neni 14 përcakton krijimin e Fondit për Tërmetet si person juridik publik me formë shoqërie aksionare, me pavarësi operacionale dhe financiare, nën pronësinë e ministrisë së financave, si dhe rregullat për shpërndarjen dhe likuidimin e tij. Gjithashtu, parashikohet që në rast sigurimi të dyfishtë, dëmshpërblimi kryhet fillimisht sipas sigurimit detyrues, ndërsa pjesa që tejkalon mbulohet nga sigurimi vullnetar.

Neni 15 përcakton përcakton burimet e financimit të Fondit për Tërmetet, përfshirë kontratat e sigurimit, komisionet, investimet, buxhetin e shtetit, grantet dhe të ardhurat e tjera, si dhe shpenzimet që përfshijnë dëmshpërblimet, komisionet, risigurimin dhe shpenzimet operative. Gjithashtu, përcaktohet që politikat e investimeve miratohen nga Këshilli i Ministrave, ndërsa të ardhurat e mbetura pas shpenzimeve mbeten në fond.
Neni 16 përcakton përgjegjësitë e Fondit për Tërmetet për lidhjen dhe administrimin e kontratave dhe primeve të sigurimit, risigurimin, trajtimin e dëmeve, dhe përcaktimin e primit, si dhe zbatimin e detyrave statutore. Gjithashtu, Fondi duhet të mbështetet në një sistem elektronik për menaxhimin e kontratave, të dhënave, monitorimin e rrezikut dhe vlerësimin e dëmeve sipas modeleve të zhvilluara për Shqipërinë.
Neni 17 përcakton se veprimtaria e Fondit për Tërmetet drejtohet nga Këshilli Mbikëqyrës dhe Administratori, mbështetur nga administrata sipas rregulloreve të miratuara nga Fondi, ndërsa marrëdhëniet e punës rregullohen nga Kodi i Punës dhe aktet përkatëse.
Neni 18 përcakton se organet e Fondit për Tërmetet janë Asambleja e Përgjithshme, Këshilli Mbikëqyrës dhe Administratori.
Neni 19 përcakton se Asambleja e Përgjithshme ka kompetenca për të miratuar politikat tregtare, pasqyrat financiare vjetore, pagat dhe shpërblimet e anëtarëve dhe punonjësve, statutin dhe ndryshimet e tij, strategjinë e zhvillimit, rregulloren e Këshillit Mbikëqyrës, dokumentet financiare dhe marrëveshjet, si dhe çështje të tjera sipas statutit dhe ligjit për shoqëritë tregtare.
Neni 20 përcakton përbërjen dhe mënyrën e emërimit të Këshillit Mbikëqyrës të Fondit për Tërmetet, i cili ka 5 anëtarë të emëruar nga ministria e financave dhe institucione të tjera shtetërore, me mandat 3-vjeçar të rinovueshëm. Gjithashtu, parashikohet vazhdimi i detyrës deri në zgjedhjen e anëtarëve të rinj dhe miratimi i rregullave të funksionimit nga Asambleja e Përgjithshme. 
Neni 21 përcakton kriteret që duhet të përmbushin anëtarët e Këshillit Mbikëqyrës të Fondit për Tërmetet, duke përfshirë shtetësinë shqiptare, mungesën e dënimeve penale, diplomën universitare në fusha të lidhura me veprimtarinë e fondit, dhe të paktën 7 vjet përvojë profesionale në fusha si sigurimi, financat publike, administrimi financiar ose inxhinieria. Ministri i financave vlerëson përshtatshmërinë e kandidatëve bazuar në integritet, kompetenca dhe pavarësi, ndërsa anëtarët nuk duhet të kenë lidhje negative me subjekte në falimentim, administrim të përkohshëm, ose masa disiplinore gjatë 10 viteve të fundit, dhe këto kërkesa duhet të plotësohen gjatë gjithë mandatit.
Neni 22 përcakton arsyet për lirimin para afatit të anëtarëve të Këshillit Mbikëqyrës, duke përfshirë largimin nga institucioni përfaqësues, dorëheqjen, paaftësinë fizike mbi 3 muaj, mungesat e pabazuara në mbledhje, shkeljen e konfidencialitetit, shkaktimin e dëmeve për shkak të paaftësisë ose neglizhencës, dënimin penal me vendim të formës së prerë, dhe mosplotësimin e kërkesave të përshtatshmërisë sipas ligjit. 
Neni 23 përcakton se Këshilli Mbikëqyrës ushtron në mënyrë të pavarur kompetencat kryesore të Fondit për Tërmetet, duke miratuar rregulloret për pagesat dhe ankesat për dëmshpërblim, përdorimin e fondit të rezervës, strukturën organizative dhe ruajtjen e konfidencialitetit, politikat e burimeve njerëzore dhe rregullat e punësimit. Gjithashtu, miraton paraprakisht pasqyrat financiare dhe raportin vjetor të veprimtarisë, të cilin e paraqet Ministrisë së Financave, si dhe ushtron çdo detyrë tjetër të përcaktuar në ligj, statut dhe akte rregullatore.
Neni 24 përcakton se Administratori emërohet nga Këshilli Mbikëqyrës pas një procedure përzgjedhjeje dhe duhet të plotësojë disa kërkesa specifike. Ai nuk duhet të jetë i dënuar me vendim gjykate të formës së prerë për veprime penale, duhet të ketë diplomë universitare ose pasuniversitare në ekonomi, drejtësi, shkencë aktuariale ose fusha të ngjashme, dhe të ketë së paku 7 vjet përvojë profesionale në nivel drejtues në sektorë si sigurim, risigurim, administrim financiar, administratë publike ose fusha të lidhura me veprimtarinë e Fondit për Tërmetet.
Neni  25 përcakton se Administratori i Fondit për Tërmetet është përgjegjës për organizimin dhe administrimin e veprimtarisë së përditshme të institucionit. Ai përfaqëson Fondin ndaj të tretëve, organizon, drejton dhe kontrollon administratën, dhe i përgjigjet Këshillit Mbikëqyrës për zbatimin e vendimeve të tij. Administratori propozon çështje për mbledhjet e Këshillit, nxjerr urdhra ekzekutivë, emëron dhe shkarkon punonjësit e Fondit, si dhe përmbush detyra të tjera sipas aktet rregullatore dhe statutit të Fondit për Tërmetet.
Neni 26 përcakton krijimin dhe funksionimin e Regjistrit të Sigurimit të Detyrueshëm nga tërmetet si një bazë të dhënash shtetërore për mbledhjen dhe ruajtjen e informacioneve të nevojshme për sigurimin e detyrueshëm nga tërmetet. Fondi për Tërmetet mban përgjegjësinë për këtë regjistër, duke garantuar që ai të jetë i plotë, i përditësuar dhe gjithëpërfshirës. Regjistri mbledh dhe ruan të dhënat e pronave të siguruara, krijon një bazë elektronike me informacionet nga kontratat e sigurimit dhe grumbullon të dhëna të lidhura me këto kontrata. Këshilli i Ministrave miraton bazën e të dhënave në përputhje me legjislacionin në fuqi, duke siguruar përpunimin dhe ruajtjen e informacionit për sigurimin nga tërmetet.
Neni 27 parashikon se  Këshilli i Ministrave cakton agjentin ose agjentët përgjegjës për menaxhimin e shitjeve të sigurimit, përcakton komisionet përkatëse dhe kushtet e bashkëpunimit me ta. Fondi për Tërmetet ka detyrën të lidhë marrëveshje me këta agjentë për realizimin dhe arkëtimin e primit të sigurimit. Gjithashtu, kontrata e sigurimit mund të krijohet edhe përmes platformës elektronike e-Albania, duke mundësuar një mënyrë digjitale për sigurimin e detyrueshëm nga tërmetet.
Neni 28 përcakton se Programi i risigurimit organizohet çdo vit në emër të Fondit për Tërmetet. Përzgjedhja e risiguruesve bëhet në bazë të kritereve që përcaktohen nga rregulloret e Autoritetit të Mbikëqyrjes Financiare. Gjithashtu, theksohet se procesi i përzgjedhjes së risiguruesve është i përjashtuar nga rregullat e prokurimit publik, duke mundësuar një procedurë më të specializuar dhe të shpejtë për këtë qëllim.
Neni 29 përcakton se Fondi Kombëtar për Tërmetet, shkëmben informacion me Agjencinë Shtetërore të Kadastrës, Shërbimin Social Shtetëror, njësitë e Qeverisjes Vendore, si dhe me autoritete të tjera publike ose private, për realizimin e funksioneve të caktuara në këtë projektligj.
Neni 30 përcakton se Fondi për Tërmetet mbajti llogari dhe regjistra financiarë të cilat në çdo moment duhet të reflektojnë në mënyrë të saktë gjendjen financiare të Fondit, në përputhje me ligjet në fuqi për kontabilitet dhe pasqyrat financiare, si dhe me standardet ndërkombëtare të kontabilitetit. Po ashtu, Fondi përgatit raportin dhe llogaritë financiare në përfundim të çdo viti financiar, i cili fillon më 1 janar dhe përfundon më 31 dhjetor të vitit përkatës.
Neni 31 përcakton se pasqyrat financiare vjetore të Fondit për Tërmetet duhet të çertifikohen nga auditues të jashtëm, të cilët miratohen nga Këshilli Mbikëqyrës, në përputhje me standardet dhe kriteret që përcakton rregullorja përkatëse e Autoritetit të Mbikëqyrjes Financiare. Gjithashtu, veprimtaria e Fondit auditohet edhe nga auditues të brendshëm, të miratuar po ashtu nga Këshilli Mbikëqyrës.Autoriteti i Mbikëqyrjes Financiare ka detyrë të mbikëqyrë Fondin në përputhje me ligjin dhe legjislacionin në fuqi për sigurimin dhe risigurimin në Shqipëri. Ai siguron unifikimin dhe standardizimin e rregulloreve dhe akteve rregullatore, garanton transparencën ndaj publikut, zbatueshmërinë e termave të kontratave me të siguruarit, si dhe monitoron zbatimin e politikave të investimeve për të parandaluar rreziqet financiare apo mosrespektimin e rregullave.Në rast se konstatohet ndonjë parregullsi, Autoriteti i Mbikëqyrjes Financiare nxjerr rekomandime për përmirësimin e veprimtarisë së Fondit për Tërmetet.
Neni 32 parashikon se Fondi Kombëtar për Tërmetet i raporton ministrit përgjegjës për financat dhe Autoritetit të Mbikëqyrjes Financiare.    

Neni 33 përcakton se subjektet që nuk lidhin kontratë sigurimi të detyrueshme nga ngjarjet e tërmeteve sipas këtij ligji, do të përballen me masa shtrënguese, të cilat përfshijnë: mos-përfitimin e shërbimeve kadarstale, mos-përfitimin e shërbimeve nga platforma e-Albania, dhe mos-përfitimin e shërbimeve nga Qendra Kombëtare e Biznesit. Këto masa synojnë sigurimin e zbatimit të detyrimeve ligjore për sigurimin nga tërmetet.
Kreu V “Dispozita të fundit dhe tranzitore” përbëhet nga 2 nene.

Neni 34 përcakton se kostot buxhetore për ngritjen e kapitalit fillestar dhe kapaciteteve fillestare të Fondit për Tërmetet do të mbulohen nga buxheti i shtetit. Gjithashtu, ngarkohet Këshilli i Ministrave që brenda 6 muajve nga hyrja në fuqi e projektligjit,  të nxjerrë aktet nënligjore në zbatim të tij.
Neni 35  parashikon hyrjen në fuqi të projektligjit.
VII. INSTITUCIONET DHE ORGANET QË NGARKOHEN PËR ZBATIMIN E AKTIT 
Ngarkohet për zbatimin e këtij projektligjit Ministria e Financave dhe Autoriteti i Mbikëqyrjes Financiare.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektligji është hartuar nga Ministria e Financave,  me mbështetjen e Bankës Botërore.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Efektet Financiare që do të rrjedhin nga zbatimi i projektligjit , do të mbulohen nga buxheti i shtetit.
MINISTRI
PETRIT MALAJ
Relacion shpjegues për projektligjin “Për sigurimin e detyryeshëm të banesave nga tërmetet”

